
ਢਾਹੇ ਦੀ ਮੈਂ ਜੰਮੀ ਜਾਈ 

ਪੁਆਧ ਲਿਆਣ ਵਿਆਹੀ 

ਪਹਿਲਾਂ ਮੈਥੋਂ ਰੇਹ ਸਟਾਇਆ 

ਪਿਛੋਂ ਗੋਡੀ ਕਰਾਈ 

ਘਰ ਆਈ ਨਾਲ ਸੱਸ ਲੜੇਂਦੀ 

ਘਾਹ ਕਿਊਂ ਨਾ ਲਿਆਈ 

ਡੰਗਰ ਵੱਛਾ ਵੰਡਣ ਲੱਗੇ 

ਬੇੜੀਂ ਜੁੜੇ ਕਸਾਈ 

ਗਾਲ਼ ਭਰਾਵਾਂ ਦੀ-

ਸੱਸੇ ਕੀਹਨੇ ਦੇਣ ਸਖਾਈ

ਜੰਗਲ ਦੀ ਮੈਂ ਜੰਮੀ ਜਾਈ 

ਚੰਦਰੇ ਪੁਆਧ ਵਿਆਹੀ 

ਹੱਥ ਵਿੱਚ ਖੁਰਪਾ ਮੋਢੇ ਚਾਦਰ 

ਮੱਕੀ ਗੁਡਣ ਲਾਈ 

ਗੁਡਦੀ ਗੁਡਦੀ ਦੇ ਪੈਗੇ ਛਾਲੇ 

ਆਥਣ ਨੂੰ ਘਰ ਆਈ 

ਆਉਂਦੀ ਨੂੰ ਸੱਸ ਦੇਵੇ ਗਾਲਾਂ 

ਘਾਹ ਦੀ ਪੰਡ ਨਾ ਲਿਆਈ 

ਵੱਛੇ ਕੱਟੇ ਵਗ ਰਲਾਵਾਂ 

ਮਹਿੰ ਨੂੰ ਲੈਣ ਕਸਾਈ 

ਪੰਜੇ ਬੁਢੀਏ ਤੇਰੇ ਪੁਤ ਮਰ ਜਾਣ 

ਛੇਵਾਂ ਮਰੇ ਜੁਆਈ 

ਗਾਲ਼ ਭਰਾਵਾਂ ਦੀ-

ਕੀਹਨੇ ਕੱਢਣ ਸਖਾਈ

ਜੰਗਲ ਦੀ ਮੈਂ ਜੰਮੀ ਜਾਈ 

ਚੰਦਰੇ ਪੁਆਧ ਵਿਆਹੀ 

ਚੰਦਰੇ ਪੁਆਧ ਦੇ ਐਸੇ ਸੁਣੀਂਦੇ 

ਜਾਂਦੀ ਘਾਹ ਖੋਤਣ ਲਾਈ 

ਘਾਹ ਖੋਤਦੀ ਦਾ ਖੁਰਪਾ ਟੁਟਿਆ

ਰੋਂਦੀ ਘਰ ਨੂੰ ਆਈ 

ਘਰ ਆਈ ਨੂੰ ਸੱਸ ਗਾਲ਼ਾਂ ਦਿੰਦੀ 

ਘਾਹ ਦੀ ਪੰਡ ਨਾ ਲਿਆਈ

